«Кыргыз Республикасынын судьяларынын статусу жөнүндө»
Кыргыз Республикасынын конституциялык Мыйзамына өзгөртүүлөрдү киргизүү тууралуу» Кыргыз Республикасынын конституциялык Мыйзам долбооруна
НЕГИЗДЕМЕ-МААЛЫМКАТ

“Кыргыз Республикасынын судьяларынын статусу жөнүндө” Кыргыз Республикасынын конституциялык Мыйзамына өзгөртүүлөрдү киргизүү тууралуу” Кыргыз Республикасынын конституциялык Мыйзамынын бул долбоору “Кыргыз Республикасынын судьяларынын статусу жөнүндө” Кыргыз Республикасынын конституциялык Мыйзамынын 21-беренесине өзгөртүүлөрдү киргизүүнү карайт. Судьянын кызмат ордун ээлөө үчүн Жогорку Кеңештин фракцияларынын, депутаттык топторунун катчылыктарында, Жогорку Кеңештин Аппаратынын комитеттеринин бардык бөлүмдөрүндө иштеген жогорку юридикалык билими бар кызматкерлердин иш убактысын юридикалык кесип боюнча иш стажы катары эсепке алуу сунушталып жатат.  

Колдонуудагы ченемге ылайык, юрист кесип боюнча иш стажына Жогорку Кеңештин Аппаратынын юридикалык бөлүмдөрүнүн, укук тартибинин, адам укуктарынын, конституциялык мыйзамдардын, мамлекеттик түзүлүштүн маселелерин жана соттук-укуктук маселелерди тейлеген комитеттеринин бөлүмдөрүнүн кызматкерлерине, ошондой эле Жогорку Кеңештин депутаттарынын жогорку юридикалык билими бар жардамчыларына, консультанттарына эсептелет. Ошону менен, жогорку юридикалык билими бар кызматкерлердин Жогорку Кеңештин Аппаратынын кызмат орундарынын жана бөлүмдөрүнүн тизмесин кеңейтүү сунушталып жана алардын иштеген убактысы юрист кесибиндеги эмгек стажына эсептелинет.  

Кыргыз Республикасынын Констититуциясынын 76-беренесине ылайык “Жогорку Кеңеш — Кыргыз Республикасынын парламенти — мыйзам чыгаруу бийлигин жана өз ыйгарым укуктарынын чегинде контролдук функцияларын жүзөгө ашыруучу жогорку өкүлчүлүктүү орган” болуп саналат. Андыктан, Жогорку Кеңештин  фракцияларынын, депутаттык топтордун жана комитеттердин ишин камсыз кылуу үчүн фракциялардын, депутаттык топтордун катчылыгынын кызматкерлери жана тиешелүү комитеттин бөлүмдөрүнүн кызматкерлери укуктук, талдоочулук колдоо көрсөтүүнү, уюштуруучулук камсыз кылууну жана иш кагаздарын жүргүзүүнү жүзөгө ашырат.  
“Кыргыз Республикасынын Жогорку Кеңешинин Регламенти жөнүндө” Кыргыз Республикасынын мыйзамынын 162-беренесине ылайык,  Фракциянын катчылыктары жана коалициянын катчылыктары (өкүлчүлүктөрү) укуктук, талдоочулук колдоо көрсөтүүнү, уюштуруучулук камсыз кылууну жана иш кагаздарын жүргүзүүнү жүзөгө ашырат.
“Кыргыз Республикасынын Жогорку Кеңешинин Регламенти жөнүндө” Кыргыз Республикасынын мыйзамынын 161-беренесине ылайык,  Комитеттин бөлүмү укуктук, талдоочулук колдоо көрсөтүүнү, уюштуруучулук камсыз кылууну жана комитеттин иш кагаздарын жүргүзүүнү жүзөгө ашырат.
Жогоруда аталган бөлүмдөрдүн (фракциялардын катчылыктары, комитеттердин бөлүмдөрү) кызматкерлери өздөрүнүн ишинде тигил же бул түрдө мыйзамдык документтер, мыйзам долбоорлору, токтомдор, башка ченемдик укуктук актылар менен дайыма иштешет. Комитеттердин корутундуларын жана чечимдердин долбоорлорун, фракциялардын жана чечимдерин даярдашат , мыйзамдарды талдоо, мыйзам долбоорлорун иштеп чыгуу жана башка юридикалык иштерди жүргүзүшөт.Корутундуларды жана чечимдердин долбоорлорун даярдоодон мурун кызматкерлер каралып жаткан чөйрөдөгү мыйзамдардын бардык аспектилерин кылдаттык менен талдап чыгышы керек. 

Белгилей кетсек, Жогорку Кеңештин депутаттарынын консультанттары жана жардамчылары, Жогорку Кеңештин Аппаратынын укук тартиби, адам укуктары, конституциялык мыйзамдар, мамлекеттик жана сот-укуктук маселелер боюнча комитеттеринин бөлүмдөрүнүн кызматкерлери гана эмес, фракциялардын, депутаттык топтордун катчылыктарынын жана Комитеттердин бардык бөлүмдөрүнүн кызматкерлери «Кыргыз Республикасынын Жогорку Кеңешинин Регламенти жөнүндө» Кыргыз Республикасынын Мыйзамынын ченемдерине ылайык комитеттердин жана фракциялардын ишин укуктук камсыздоону бирдей деңгээлде жүргүзүшөт, ченемдик укуктук актылар менен иштешет, мыйзамдарды талдашат. 
Эреже катары, жогорку юридикалык билими бар кызматкерлерге ченемдик укуктук актылардын долбоорлорун иштеп чыгууда, укуктук актыларды кылдат талдоонун негизинде чечимдерди иштеп чыгуу үчүн эң чоң жоопкерчилик жүктөлөт.

Кыргыз Республикасынын Конституциялык Мыйзамынын бул долбоорунун максаты жогорку юридикалык билими бар Кыргыз Республикасынын Жогорку Кеңешинин Аппаратынын кызматкерлерин билимин жана квалификациясын жогорулатууга дем берүү, кызматкерлерди жогорку юридикалык билим алууга кызыктыруу ошондой эле, Жогорку Кеңештин комитеттеринин бөлүмдөрүндө жана фракциялардын, депутаттык топтордун катчылыктарында жогорку юридикалык билими бар квалификациялуу (тажрыйбалуу) кызматкерлердин туруктуулугун камсыздоо, жогорку квалификациялуу юристтердин фракциялардын катчылыктарында жана комитеттердин бөлүмдөрүндө иштөөгө кызыгуусун арттыруу болуп саналат. Бул өз кезегинде Жогорку Кеңештин фракциялары жана комитеттери тарабынан кабыл алынган чечимдердин сапатына оң таасирин тийгизет.

Ушул конституциялык Мыйзамга өзгөртүүлөрдү киргизүү жогорку квалификациялуу юристтерди ишке тартууга жакшы мүмкүнчүлүк түзөт ошондой эле, Кыргыз Республикасынын Жогорку Кеңешинин комитеттеринин бөлүмдөрүндө жана фракцияларынын, депутаттык топтордун катчылыктарында иштеген жогорку юридикалык билими бар тажрыйбалуу адистердин туруктуу иштешин камсыздайт. 
Бул долбоордун максаттары, милдеттери жана укуктук жөнгө салуу предмети жана актынын мазмуну Кыргыз Республикасынын Конституциясына жана Кыргыз Республикасынын мыйзамдарына карама-каршы келбейт ошондой эле, Кыргыз Республикасынын Жогорку Кеңешинин 2015-жылдын 26-июнундагы № 5389-V токтому менен бекитилген Мыйзам чыгаруу техникасы боюнча нускамада белгиленген талаптарга жана эрежелерге ылайык келет. 
Кыргыз Республикасынын конституциялык Мыйзамынын ушул долбоорун кабыл алуу социалдык, экономикалык, укуктук, укук коргоочулук, гендердик, экологиялык, коррупциялык кесепеттерди алып келбейт. 

 Кыргыз Республикасынын конституциялык Мыйзамынын ушул долбоорун кабыл алуу республикалык бюджеттен кошумча финансылык чыгымдарга алып келбейт. 

Сунуш кылынган долбоор ишкердик ишмердигин жөнгө салууга багытталбагандыктан жөнгө салуучулук таасиринин анализин жүргүзүүнү талап кылбайт.

Жогоруда баяндалгандардын негизинде, Кыргыз Республикасынын Жогорку Кеңешинин кароосуна «Кыргыз Республикасынын судьяларынын статусу жөнүндө» Кыргыз Республикасынын конституциялык Мыйзамына өзгөртүүлөрдү киргизүү тууралуу» Кыргыз Республикасынын конституциялык Мыйзам долбоору киргизилет.
Кыргыз Республикасынын

Жогорку Кеңешинин депутаттары

                      

